
 

 

Forskrift om skulereglar og elevdemokrati i Vinjeskulen 

Heimel:  

Fastsett av Kommunestyret i Vinje kommune 25.03.2025 med heimel i lov 9. juni 

2023 nr. 30 om grunnskoleopplæringa og den vidaregåande opplæringa 

(opplæringslova) § 10-7. 

 

§1 Målet med skulereglane 

Skulereglane skal bidra til at elevane i Vinjeskulen har eit trygt og godt skulemiljø 

som fremjar helse, inkludering, trivsel og læring. Målet med forskrifta er å gje 

tydelege og føreseielege reglar om kva Vinje kommune forventar av elevane på 

skulen, og kva reaksjon skulen kan nytte om elevane bryt reglane. Skulereglane skal 

gjere skulen til ein god stad å vera og skal bidra til at elevane trivst og lærer på 

skulen. Reglane skal også bidra til å skape eit godt fellesskap på skulen.  

 

§2 Kven gjeld skulereglane for 

Skulereglane gjeld for deg som er elev i ein av Vinje kommune sine skular.  

 

§3 Kvar gjeld skulereglane 

Skulereglane gjeld på skulen, på turar med skulen, arrangement i regi av skulen, på 

skulevegen, i skuleskyss, på leksehjelp og SFO. Reglane gjeld også i det digitale 

rommet.  

 

§4 Når gjeld skulereglane 

Reglane gjeld i skuletida, leksehjelp, SFO, på skulevegen og på skulearrangement.  

 

§5 Skulereglar 

Reglar for orden 

Eleven skal: 

1. møte presist på skulen, og til undervisning 

2. møte førebudd til opplæringa 

3. ta vare på skulens eigedom og utstyr 

4. halde det reint og ryddig på skulen 



 
5. ha med nødvendig utstyr 

6. gjere skulearbeidet til rett tid og innan fristar sett av lærar / skulen 

7. fylgje skulens reglar om bruk av digitalt utstyr og program 

8. ikkje nytte mobiltelefon eller private kommunikasjonsmiddel, som til dømes 

klokke, i skuletida utan etter særskild avtale med lærar. Elevar som har med slike 

gjenstandar leverer dei inn i starten av skuledagen og får dei tilbake når 

skuledagen er slutt  

Reglar for åtferd 

Eleven skal vise alminneleg god åtferd, det vil seie: 

1. fylgje beskjedar frå dei vaksne på skulen 

2. snakke fint om, til og med, andre. Dette gjeld både fysisk og digitalt. 

3. behandle medelevar, tilsette og andre som elevane møter i skulekvardagen med 

respekt uansett kjønn, etnisitet, religion, livssyn, funksjonsevne, seksuell 

orientering m.m. Dette gjeld både fysisk og digitalt. 

4. bidra til arbeidsro i undervisningstida 

5. Ta godt vare på skulens og andre sine eigendelar 

6. berre ta eller dele bilete, film eller lydopptak når du får lov til dette 

7. halde seg på skulens område i skuletida eller avtala område på tur 

 

Skulen aksepterer ikkje at eleven: 

1. mobbar, trakasserer, sjikanerer, eller på annan måte krenker andre 

2. utøver eller truar med fysisk vald 

3. bannar eller brukar grovt språk 

4. stel eller øydelegg utstyr, materiell eller inventar som høyrer skulen eller andre til 

5. juksar eller prøvar å jukse på prøver eller andre vurderingssituasjonar 

6. har med, brukar, eller er påverka av alkohol, narkotika eller andre rusmiddel 

7. røyker eller brukar tobakk / snus  

8. har med søtsaker, godteri, eller brus på skulen utan etter avtale med lærar. 

Energidrikk er ikkje tillat under noko omstende 

9. har med og/eller brukar farlege gjenstandar 

10. brukar plagg som heilt eller delvis dekker ansiktet 

  



 
 

§6 Reaksjonar ved brot på skulereglane 

Skulen skal reagere så snart som mogleg etter at eleven har brote skulereglane. 

Skulen skal ikkje nytte kollektiv, fysisk eller krenkande straff.  

Vinje kommune nyttar fylgjande reaksjonar ved brot på skulereglane: 

1. beskjed, rettleiing eller samtale med eleven og eller / føresette 

2. merknad for ungdomsskuleelevar 

3. skriftleg åtvaring til eleven 

4. pålegg om å utføre oppgåver før eller etter skuletid for å rette opp skader som 

eleven er ansvarleg for 

5. restriksjonar på elevens bruk av skulens utstyr, eller kor fritt eleven kan bevege 

seg på skulens område 

6. bortvising frå undervisningsøkta i inntil to klokketimar (delegert til lærar, lærar 

informerer verksemdsleiar) 

7. bortvising frå resten av skuledagen 

8. elevar på ungdomstrinnet kan bli vist bort i inntil tre skuledagar 

9. midlertidig eller permanent skulebytte 

Dersom eleven utøver ein alvorleg straffbar handling, kan eleven også bli meldt til 

politiet. 

 

§ 7 Inndraging av gjenstandar 

Skulen skal ta beslag i ulovlege gjenstandar og gje desse til politiet. Om eleven nyttar 

gjenstandar (gjeld også datamaskin og telefon) på ein måte som er i strid med denne 

forskrifta, kan skulen midlertidig ta frå elevane gjenstanden og levere den tilbake ved 

skuledagens slutt. Om skulen tek inn røyk, tobakk, snus, alkohol eller liknande, 

leverer skulen tilbake gjenstanden til føresette.  

  



 
 

§ 8 Sakshandsamingsreglar ved bruk av reaksjonar 

Når ein elev får ein reaksjon, skal skulen nytte desse sakshandsamingsreglane: 

1. Skulen skal syte for at avgjerda vert teke på eit forsvarleg grunnlag 

2. Eleven har rett til å forklare seg munnleg for den som skal ta avgjerda. Skulen 

skal syte for at eleven får snakke med nokon hen stolar på og i ein situasjon 

som opplevast trygg 

3. Skulen skal grunngje avgjerda. Ved reaksjonar etter § 6.3 – 6.8 skal skulen gje 

skriftleg grunngjeving til føresette 

4. Før avgjerd om bortvising skal skulen vurdere om det er mogleg å bruke andre 

reaksjonar eller hjelpetiltak som er mindre inngripande 

5. Det er berre verksemdsleiar som kan ta avgjerd etter § 6.4, 6.5, 6.7, og 6.8  

6. Det er berre oppvekstansvarleg i Vinje kommune som har høve til å vedta 

midlertidig eller permanent skulebytte etter § 6.9 

7. Reaksjon etter § 6.8 og 6.9 er enkeltvedtak med klagerett etter 

forvaltningslova 

 

§ 9 Grunnlag for vurdering i orden og åtferd 

Skulen skal vurdere orden og åtferd ut frå reglane om orden og åtferd i denne 

forskrifta. Skulen kan ikkje vurdere orden og åtferd ut frå andre vurderingsgrunnlag. 

 

§ 10 Nedsett karakter i orden og/eller åtferd 

Om skulen vurderer at eleven skal få ein annan karakter en den beste i orden og/eller 

åtferd, skal elev og føresette varslast så snart som råd utan ugrunna opphald. 

Karakteren i orden og åtferd vil som hovudregel bli satt ned ved gjentekne brot på ein 

eller fleire reglar i § 5. Skulen kan også setje ned karakteren ved einskildhendingar 

dersom det er grove brot på reglementet.  

 

§ 11 Plikt til medverknad 

Skulen skal sikre at elevar og føresette aktivt kan medverke i skulens arbeid med 

skulemiljø, kvalitetsutvikling av opplæringa og fastsetting av skulereglar. 

  



 
 

§ 12 Organisering av samarbeidsorgan 

Kvar skule skal ha desse samarbeidsorgana: 

1. Elevråd 

2. Foreldrerådet arbeidsutval (FAU) 

3. Samarbeidsutval (SU) 

 

§ 13 Elevråd 

Innan utgangen av september kvart kalenderår skal skulen legge til rette for val av 

elevråd. Elevrådet bør vera sett saman etter alderssamansettinga til elevane på 

skulen. Verksemdsleiar eller den tilsette som verksemdsleiar delegerer oppgåva til, 

har møte- og talerett på elevrådsmøta. Skulen og elevrådet skal sikre at alle elevane 

på skulen kan aktivt delta i skulens arbeid. 

 

§14 Foreldreråd og foreldrerådets arbeidsutval (FAU) 

Kvar skule skal ha eit foreldreråd der alle føresette som har born i skulen, er 

medlemmar. Foreldrerådet skal fremme fellesinteressa til dei føresette ved skulen. 

Innan utgangen av september kvart kalenderår skal skulen legge til rette for val av 

foreldrerådets arbeidsutval (FAU) blant medlemmane i foreldrerådet. FAU skal 

minimum ha 5 medlemmar. Utvalet vel sjølv leiar, nestleiar og sekretær. Utvalets 

medlemmar har teieplikt om arbeidet i FAU der reglane om teieplikt gjeld. 

FAU har rett til å uttale seg om alle saker som gjeld skulen, inkludert 

høyringsframlegg skulen tek imot, større prosjekt / endringar ved skulebygg og 

liknande saker. FAU er eit rådgjevande organ for skulen. 

 

§15 Samarbeidsutval (SU) 

Kva skule skal ha eit samarbeidsutval (SU) der tilsette, føresette, elevar og 

kommunen er representert. Tilsette, føresette, elevar og kommunen har to 

representantar kvar. Utvalet vel leiar, nestleiar og sekretær sjølve. 

Samarbeidsutvalet har teieplikt om arbeidet i utvalet der reglane for teieplikt gjeld. 

Elevane, tilsette, og føresette vel sjølve korleis dei vil velje representantar til 

samarbeidsutvalet. Elevrepresentantane kan ikkje vera til stade i møtet når 

samarbeidsutvalet diskuterer saker som er teiepliktige. I desse tilfella har 

foreldrerepresentantane dobbeltstemme tilsvarande tal på elevrepresentantar. 



 
Kommunen vert representert av verksemdsleiar og eit medlem vald av 

kommunestyret i Vinje.  

Samarbeidsutvalet er eit rådgjevande organ som har rett til å uttale seg om alle saker 

som gjeld skulen, inkludert høyringsframlegg som skulen får.  

 

§ 16 Skulemiljøutval (SMU)  

Samarbeidsutvalet (SU) fungerer også som skulemiljøutval. I skulemiljøutvalet har 

elevar og føresette fleirtal. Representant frå kommunestyret deltek ikkje i SMU.  

Skulemiljøutvalet har teieplikt om arbeidet i utvalet der reglane for teieplikt gjeld. 

Elevrepresentantane kan ikkje vera til stade i møtet når skulemiljøutvalet diskuterer 

saker som er teiepliktige. I desse tilfella har foreldrerepresentantane dobbeltstemme 

tilsvarande tal på elevrepresentantar.  

Skulemiljøutvalet skal medverke til at skulen, dei tilsette, elevane og føresette tar 

aktivt del i arbeidet for å skape eit godt skulemiljø. Utvalet skal gje råd til skulen i 

arbeidet med skulemiljøet, men har ikkje rett til å fatte bindande vedtak.  

Skulemiljøutvalet skal haldast informert om alt som er viktig for skulemiljøet, og så 

tidleg som mogleg vera med i arbeidet med skulemiljøtiltak. Dei har rett til innsyn i 

dokumentasjon som gjeld det systematiske arbeidet for eit trygt og godt skulemiljø, 

og har rett til å uttale seg og kome med framlegg i alle saker som er viktige for 

skulemiljøet. Dette gjeld likevel ikkje saker om einskildelevars psykososiale 

skulemiljø.  

 

§ 17 Fullmakt for revidering av forskrift 

Mindre justeringar av forskrifta kan vedtakast av kommunalsjef for oppvekst i Vinje 

kommune. Øvrige endringar i forskrifta vedtakast av kommunestyret i Vinje.  


